Avgerð nr. 07-02-22-29 frá 13.06.2007

- kapitalvinningsskattalógin § 1, § 15, § 27, § 28

- søla av partabrøvum til útgevandi felag 

- vinningsbýtisavgjald

Samandráttur:

Partaeigari hevði selt partabrøv til útgevandi felagið og metti, at sølan var skattafrí vís​andi til skift​isreglurnar í kapitalvinningsskattalógini. Toll- og Skattstova Føroya metti, at søl​an skuldi viðgerast sum útlutan av vinningsbýti, og at vinningsbýtisavgjald tí skuldi lat​ast. Skatta- og avgjalds​kæru​nevndin staðfesti avgerðina hjá Toll- og Skattstovu Føroya.

Málslýsing

A hevur síðan 1992 verið einasti partaeigari í P/F B. Upplýst er, at P/F B í trimum umfør​um hevur keypt egin partabrøv frá A. Toll- og Skattstova Føroya metir, at sølan skal við​ger​ast sum útlutan av vinningsbýti, og vinningsbýtisavgjald tí skal latast, meðan kærarin metir, at talan er um skattafría sølu av partabrøvum.

Kærarin vísir á, at hækkingarnar, sum Toll- og Skattstova Føroya hevur gjørt í kapital​vinn​ingsinntøkuni fyri árini 2003, 2004 og 2005, svara til sølupening av partabrøvum í P/F B, sum í hvørjum einstøkum føri vórðu útvegað áðrenn 16. november 2001, og sum hann hevur átt í meira enn 10 ár. Sølurnar eru tí allar fevndar av skiftisreglunum í kapital​vinn​ings​skattalógini, sum ásettu, at sølupeningurin ikki skal roknast upp í uppgerðirnar av skattskyldugu inntøkuni avvarðandi ár.
Toll- og Skattstova Føroya greiðir frá, at hon hevur verið á eftirlitsvitjan hjá P/F B tann 5.

september 2006. Orsøkin til vitjanina var, at felagið sambært fráboðanum frá Skráseting Føroya hevur niðurskrivað partapeningin í samband við keyp av egnum partabrøvum í 2003, 2004 og 2005.

Toll- og Skattstova Føroya sigur seg hava fingið upplýst, at A síðani 1992 hevur verið ein​asti partaeigari í P/F B, og upprunaliga var partapeningurin kr. 10.000. Frá 1992 og fram til 2003 er partapeningurin hækkaður tríggjar ferðir við grunnshækking, og áðrenn felagið fyrstu ferð keypti partabrøv frá A var samlaði partapeningurin kr. 1.000.000,00.
Eftir at P/F B hevur keypt partabrøv frá A, er partapeningurin niðurskrivaður til kr. 900.000,00 og síðani til kr. 810.000,00, harav felagið sjálvt eigur kr. 81.000,00, sum svarar til 10% av tí samlaða partapeninginum.
Søla av partabrøvum, ið eru útvegað áðrenn 16. november 2001, er fevnd av skiftisregl​un​um í kapitli 7 í kapitalvinningsskattalógini, herundir er vinningur av  partabrøvum, sum við​komandi hevur átt í meira enn 10 ár, skattafríur.
Vísandi til ásetingarnar í kapitalvinningsskattalógini § 27 um skiftisreglurnar í kapitli 7 kunnu transaktiónir, sum ikki kunnu javnmetast við sølu og aðra avhendan av parta​brøv​um, ikki verða fevndar av skiftisreglunum í kapitalvinningsskattalógini.
Hóast tað formelt er talan um sølu av partabrøvum frá A til P/F B, metir Toll- og skattstova Føroya ikki, at veruliga innihaldið av handlunum kann javnmetast við sølu ella aðra av​hend​an av partabrøvum. A eigur, eftir søluna, framvegis alt partafelagið íroknað øll tey inn​tøkuskapandi rakstrargøgnini.

Niðurstøðan hjá Toll- og Skattstovu Føroya er tí, at endamálið við søluni og eftirfylgjandi niðurskrivingum av partabrøvunum er at flyta pening frá felagnum til privatognina hjá A.

Harvið er sølan av partabrøvunum í veruleikanum at javnmeta við eina vanliga útlutan úr parta​felagnum, og eigur tí at viðgerast sum vanligt vinningsbýti eftir ásetingunum í kapital​vinningsskattalógini § 1, stk. 2. Vinningsbýti er skattskyldugt sambært § 9 í kapital​vinn​ings​skattalógini uttan mun til, um partabrøvini eru útvegað áðrenn ella aftaná 16. november 2001.

Kapitalvinningsskattalógin § 15, stk. 1 ásetir, at feløg og grunnar o.o., sum útluta vinn​ings​býti til likamligar persónar, skulu afturhalda 35% í skatti. Tó sigur § 15, stk. 3, at skatturin áliggur móttakaranum.

Avgerðin hjá Skatta- og avgjaldskærunevndini.

Tá henda søla fór fram í 2003, var útgangsstøðið, at vinningur við sølu av partabrøvum hjá høvuðspartaeigara, sum vórðu útvegað, áðrenn kapitalvinningsskattalógin kom í gildið, skuldi ikki skattast við avhending aftaná 10. árið aftaná útveganina.

Men í hesum føri er bert ein partaeigari og selt verður til útgevandi felagið. Ongin broyting í ognarviðurskiftunum fer fram við søluni, tí sami partaeigari eigur bæði áðrenn og aftaná handilin partabrøvini í felagnum. Tað er soleiðis greitt ósamsvar millum formligu og veruligu viðurskiftini í málinum, og skattliga kann handilin ikki góðkennast sum søla, við tað at ongin broyting er farin fram í ognarviðurskiftunum. Dispositiónin er tí ikki fevnd av skiftisreglunum í 7. kapitli í kapitalvinningsskattalógini, men skal skattast sum útlutan av vinn​ingsbýti, jbr. § 1, stk. 2 í kapitalvinningsskattalógini, har sagt verður, at fyri vinnings​býti verður roknað alt, ið felag útlutar partabrævaeigara, lutahavara o.ø.l.
Skatta- og avgjaldskærunevndin avgjørdi at staðfesta avgerðina hjá Toll- og Skatt​stovu Føroya. Avgerðin verður grundað við, at dispositiónin skattliga ikki kann við​ur​kennast sum søla, tí ongin broyting er farin fram í ognarviðurskiftunum.
